
	1.
	Արդարադատության նախարարության 11.12.2018թ. N01/14/630223 գրություն
	«Հայաստանի Հանրապետության հարկային օրենսգրքում լրացում կատարելու մասին» Հայաստանի Հանրապետության օրենքի նախագիծը համապատասխանում է Հայաստանի Հանրապետության օրենսդրությանը:
	
	

	1.
	Ֆինանսների նախարարության
12.11.2018թ.
N 01/2-1/20488
գրություն
	հարկային արտոնությունների շրջանակի ընդլայնումը չի բխում ներկա փուլում իրականացվող հարկային քաղաքականության ուղղություններից, քանի որ ներկա փուլում իրականացվող քաղաքականությունն ուղղված է հարկման բազայի ընդլայնմանը և հարկաբյուջետային կայունության ամրապնդմանը
	Չի ընդունվել
	Նախագծի մշակումը պայմանավորված է օդի աղտոտվածության և բնակավայրերում աղմուկի նվազեցմամբ և դրանով պայմանավորված՝ մարդու կյանքի ու առողջության, ինչպես նաև շրջակա միջավայրի վրա դրանց վնասակար ազդեցության մեղմման քաղաքականությամբ։
Նախագծի ընդունումը չի վտանգի հարկաբյուջետային կայունությունը, քանի որ արտոնությունը կրելու է ժամանակավոր բնույթ։

	
	
	հարկային արտոնությունների շրջանակի ընդլայնումը չի բխում նաև հարկման հորիզոնական արդարության սկզբունքից, քանի որ, օրինակ, էլեկտրական սնուցմամբ տրանսպորտային միջոցների ներմուծումն ԱԱՀ-ից ազատելու պարագայում որևէ բացատրություն չի կարող ունենալ առաջին անհրաժեշտության այնպիսի ապրանքների օտարումն ԱԱՀ-ով հարկելու մոտեցումը, ինչպիսիք են հացը կամ դեղորայքը
	Չի ընդունվել
	Նախագծի մշակումը ենթադրում է հարկային արտոնության ժամանակավոր տրամադրում՝ էլեկտրամոբիլների կիրառման խթանման նպատակով։ ԱԱՀ-ից ազատվող ապրանքները չեն դասակարգվում ըստ առաջին անհրաժեշտության, քանի որ ՀՀ հարկային օրենսգրքի 64-րդ հոդվածի 2-րդ մասի համաձայն՝ ԱԱՀ-ից ազատված գործարքների և գործառնությունների ցանկում ներառված օտարվող ապրանքների գերակշիռ մասը չեն համարվում առաջին անհրաժեշտության ապրանքներ (ինչպիսիք են, օրինակ՝ նոտայի տետրերը, նկարչական ալբոմները կամ կրոնական
կազմակերպություններին կրոնական պարագաների օտարումը)։

	
	
	անհրաժեշտ է հաշվի առնել նաև հետևյալ շատ կարևոր հանգամանքը. ցանկացած հարկային արտոնության տրամադրում ենթադրում է հարկային եկամուտների կորուստ, հետևաբար նաև՝ առողջապահական, սոցիալական, կրթական, բնապահպանական և այլ հանրօգուտ ոլորտներում չկատարված բյուջետային ծախսեր: Մյուս կողմից, եթե հաշվի առնենք նաև այն հանգամանքը, որ պետության ծախսային քաղաքականության շրջանակներում պետական աջակցության բյուջետային գործիքակազմն ավելի հասցեական ու, հետևաբար, նաև ավելի արդյունավետ է՝ ակնհայտ է դառնում, որ հարկային արտոնությունների տրամադրումը պետական աջակցության լավագույն միջոցը չէ, քանի որ հարկային արտոնությունը դրա իրական հասցեատերերի համար որոշակի կոնկրետ արդյունք չերաշխավորելով հանդերձ՝ հանգեցնում է հարկային ծախսերի առաջացման՝ պետությանը զրկելով աջակցության ավելի հասցեական ծրագրեր իրականացնելու հնարավորությունից
	Չի ընդունվել
	Հարկային եկամուտների էական կորուստ, հետևաբար նաև՝ առողջապահական, սոցիալական, կրթական, բնապահպանական և այլ հանրօգուտ ոլորտներում չկատարված բյուջետային էական ծախսեր չեն կանխատեսվում, քանի որ մինչև 2017 թվականի հուլիս 31-ը Հայաստանի Հանրապետությունում հաշվառված է եղել էլեկտրական շարժիչով ընդամենը 10 մեքենա։ Հարկային արտոնությունների բացակայության պայմաններում էլեկտրամոբիլների թվի աճի նման ցուցանիշը չի կարող ապահովել հարկային եկամուտների զգալի աճ։ 

	
	
	առաջարկության ներկայացմանը պետք է նախորդեր ոլորտում համապատասխան ուսումնասիրությունների և վերլուծությունների կատարումը, որոնց արդյունքներով կերաշխավորվեր նախագծի ընդունման պարագայում ակնկալվող արդյունքների իրատեսականությունը: Հակառակ պարագայում, կարող է պարզվել, որ օրինակ, բացառապես էլեկտրական սնուցմամբ տրանսպորտային միջոցները մեր երկրում լայն տարածում չունեն ոչ թե այն պատճառով, որ դրանց ներմուծումը հարկվում է ԱԱՀ-ով, այլ այն պատճառով, որ չկան բավարար ենթակառուցվածքներ (մասնավորապես, լիցքավորման կայանների զարգացած ցանց կամ տեխնիկական սպասարկման որակյալ ծառայություններ)
	Չի ընդունվել
	Մինչ նախագծի մշակումը իրականացվել են համապատասխան ուսումնասիրություններ և վերլուծություններ պետական տարբեր գերատեսչությունների կողմից։ Մասնավորապես՝ ֆինանսների նախարարության կողմից 2017 թվականին մշակվել է հայեցակարգային առաջարկություն էլեկտրամոբիլներին հարկերից և տուրքերից ազատելու վերաբերյալ։

	
	
	Եվրասիական տնտեսական միությունում գործում է արտաքին տնտեսական գործունեության միասնական ապրանքային անվանացանկ և միասնական մաքսային սակագին, որը հաստատված է ԵՏՀ խորհրդի 2012 թվականի հուլիսի 16-ի թիվ 54 որոշմամբ: Նախագծով ներկայացված ԱՏԳ ԱԱ ծածկագիրը չի համապատասխանում վերոնշյալ որոշմամբ հաստատված ԱՏԳ ապրանքային անվանացանկին, իսկ բացառապես էլեկտրական շարժիչով աշխատող ավտոմեքենաները մեր կարծիքով դասակարգվում են ԵԱՏՄ ԱՏԳ ԱԱ 8703 80 000 և 8703 90 00 ծածկագրերին:
	Ընդունվել է
	Նախագծում կատարվել են համապատասխան փոփոխություններ

	2.
	Տնտեսական զարգացման և ներդրումների նախարարության 13.11.2018թ. N01/15.3/9248
գրություն
	Համաձայն Եվրասիական տնտեսական հանձնաժողովի խորհրդի 2012 թվականի հուլիսի 16-ի Եվրասիական տնտեսական միության արտաքին տնտեսական գործունեության միասնական ապրանքային անվանացանկը և միասնական մաքսային սակագինը հաստատելու մասին N 54 որոշման` էլեկտրական շարժիչով մարդատար ավտոմեքենաները դասակարգվում են ԵԱՏՄ ԱՏԳ ԱԱ 8703 80 000 2 և 8703 80 000 9 ծածկագրերով։
Հաշվի առնելով վերոգրյալը, առաջարկում ենք նշյալ Նախագծի 1-ին հոդվածը խմբագրել հետևյալ կերպ.
«Հայաստանի Հանրապետության 2016 թվականի հոկտեմբերի 4-ի հարկային օրենսգրքի (ՀՕ-165-Ն) 64-րդ հոդվածի 2-րդ մասը լրացնել նոր 52-րդ կետով՝ «52) ԵԱՏՄ ԱՏԳ ԱԱ 8703 80 000 2 և 8703 80 000 9 ծածկագրերին դասվող տրանսպորտային միջոցների ներմուծումը, եթե դրանք ներմուծման օրվանը հաջորդող 365 օրվա ընթացքում չեն արտահանվում (այդ թվում՝ ԵԱՏՄ անդամ պետություններ)։»
	Ընդունվել է
	Նախագծում կատարվել են համապատասխան փոփոխություններ

	
	
	Միաժամանակ տեղեկացնում ենք, որ ԵԱՏՄ շրջանակներում Հայաստանի Հանրապետության կողմից երրորդ երկրների նկատմամբ արտաքին առևտրի ոլորտում ոչ սակագնային կարգավորման միջոցների կիրառումը բխում է Եվրասիական տնտեսական միության մասին 2014 թվականի մայիսի 29-ի պայմանագրի (այսուհետև` Պայմանագիր) համապատասխան դրույթներով սահմանված պահանջներին համապատասխանեցնելու անհրաժեշտությունից: Երրորդ երկրների առնչությամբ ԵԱՏՄ կողմից ոչ սակագնային կարգավորման միջոցների կիրառման կարգն ու դեպքերը սահմանվում են նշյալ Պայմանագրի 7-րդ հավելվածով: Համաձայն Պայմանագրի 29-րդ հոդվածի 1-ին կետի` ապրանքների փոխադարձ առևտրում անդամ պետություններն իրավունք ունեն կիրառելու սահմանափակումներ, եթե այդ սահմանափակումներն ուղղված են` մարդու կյանքի և առողջության պահպանմանը, հասարակական բարոյականության և իրավակարգի պաշտպանությանը, շրջակա միջավայրի պահպանությանը, կենդանիների և բույսերի, մշակութային արժեքների պաշտպանությանը, միջազգային պարտավորությունների կատարմանը, երկրի պաշտպանության և անդամ պետության անվտանգության ապահովմանը։
	Ընդունվել է ի գիտություն
	Եվրասիական տնտեսական միության մասին 2014 թվականի մայիսի 29-ի պայմանագրի համապատասխան դրույթներն արդեն իսկ ներկայացված են նախագծի հիմնավորման 4-րդ բաժնում

	3.
	Տարածքային կառավարման և զարգացման նախարարության
07.11.2018թ.
N03/21/8818
գրություն
	«Հայաստանի Հանրապետության հարկային օրենսգրքում լրացում կատարելու մասին» օրենքի նախագծի վերաբերյալ Հայաստանի Հանրապետության տարածքային կառավարման և զարգացման նախարարությունը առաջարկում է օրենքի վերնագրում «ՕՐԵՆՔ» բառից առաջ լրացնել «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ» բառերը:
	Ընդունվել է
	Նախագծում կատարվել են համապատասխան փոփոխություններ

	4.
	Կառավարությանը ենթակա պետական եկամուտների կոմիտեի 14.11.2018թ.
N01/3-1/70771
գրություն
	Ամբողջությամբ էլեկտրական շարժիչով ավտոմեքենաների ԱԱՀ-ի վճարումից ազատմամբ ներմուծման համար հետագա արտահանման ժամկետային սահմանափակում կիրառելու մեխանիզմները գործնականում բացակայում են: Մասնավորապես, ֆիզիկական անձանց կողմից ներմուծվող ապրանքների պարագայում, երբ հսկողական մեխանիզմները բավականին սակավաթիվ են, դրանց հետագա արտահանումը ժամկետային առումով ճշգրիտ վերահսկելը գործնականում գրեթե անհնար է:  Ընդ որում, նախագծից և դրա հիմնավորումից պարզ չէ նաև, թե որ մարմնի (կամ մարմինների) կողմից է իրականացվելու ԱԱՀ-ի արտոնությամբ ներմուծված տրանսպորտային միջոցների սահմանված ժամկետում արտահանման սահմանափակման վերահսկողությունը և ինչ իրավական (օրենսդրական) կարգավորումներին կամ ընթացակարգերին համապատասխան է իրականացվելու այն:
Նախագծով սահմանված ժամկետը չպահպանելու պարագայում պարզ չէ, թե ինչ կարգով է իրականացվելու ԱԱՀ-ի գանձումը, արդյոք հիմք է ընդունվելու տվյալ տրանսպորտային միջոցը ներմուծելու օրվա դրությամբ հաշվարկած մաքսային արժեքը, թե վերջինս արտահանելու դեպքում այդ օրվա դրությամբ հաշվարկած արժեքը:
Նախագծի համաձայն՝ ԱԱՀ-ի արտոնությամբ ներմուծված տրանսպորտային միջոցները ներմուծման օրվան հաջորդող 365 օրվա ընթացքում չեն կարող արտահանվել (այդ թվում՝ ԵՏՄ անդամ պետություններ): Մինչդեռ, հստակ չէ՝ արդյոք նշյալ սահմանափակումը տարածվում է նաև խնդրո առարկա տրանսպորտային միջոցների ժամանակավոր արտահանման դեպքի վրա, թե խոսքը վերաբերում է բացառապես տվյալ ժամանակահատվածի ընթացքում ՀՀ-ում գրանցումից հանված և ՀՀ տարածքից մշտապես արտահանվող տրանսպորտային միջոցներին:
	Ընդունվել է
	Հետագա արտահանման ժամկետային սահմանափակում նախատեսող դրույթը հանվել է

	
	
	Խնդրո առարկա տրանսպորտային միջոցները ԱԱՀ-ի արտոնությամբ ներմուծվելուց հետո Նախագծով սահմանված ներմուծման օրվան հաջորդող 365 օրվա ընթացքում կարող է վաճառվել որևէ երրորդ  անձի: Հետևաբար՝ պարզ չէ, թե տվյալ պարագայում երրորդ անձի կողմից այդ տրանսպորտային միջոցը վերոնշյալ 365 օրվա ընթացքում արտահանելու պարագայում ով է կրելու ԱԱՀ-ի վճարման պարտավորությունը: Այսինքն, ԱԱՀ-ի արտոնությամբ ներմուծված էլեկտրական շարժիչով տրանսպորտային միջոցների ներմուծելուց հետո 365 օրվա ընթացքում դրանց օտարումը սահմանափակելու անհնարինության պայմաններում  նախագծով առաջարկվող մեխանիզմը կիրառելի չէ:
	
	

	
	
	բնապահպանական խնդիրների կարգավորման գործիքը էլեկտրական շարժիչներով աշխատող ավտոտրանսպորտային միջոցների համար բնապահպանական վճարներից ազատման միջոցով արտոնությունների տրամադրումն է, ինչն արդեն իսկ իրականացվել է 2018 թվականին ուժի մեջ մտած ՀՀ հարկային օրենսգրքում համապատասխան դրույթների ամրագրման միջոցով,
	Չի ընդունվել
	ՀՀ հարկային օրենսգրքի 172-րդ հոդվածի 1-ին մասի 2-րդ կետի համաձայն՝ Հայաստանի Հանրապետությունում գրանցված (հաշվառված) ավտոտրանսպորտային միջոցներից մթնոլորտային օդ վնասակար նյութեր արտանետելու համար բնապահպանական հարկից ազատվում են հիբրիդային և էլեկտրականությամբ սնուցվող շարժիչներով աշխատող ավտոտրանսպորտային միջոցների համար բնապահպանական հարկ վճարողները՝ այդ ավտոտրանսպորտային միջոցների մասով։ Այս արտոնությունը էականորեն չի խթանում էլեկտրական շարժիչով տրանսպորտային միջոցների կիրառումը, քանի որ մասնակիորեն նվազեցնելով նշված ավտոմեքենաների օգտագործման ծախսերը, չի ազդում ձեռքբերման գնի վրա և էլեկտրամոբիլը չի դարձնում ավելի մատչելի։

	
	
	Եվրասիական տնտեսական հանձնաժողովի խորհրդի 16.07.2012թ. N54 որոշմամբ հաստատված` արտաքին տնտեսական գործունեության միասնական ապրանքային անվանացանկում նախագծով ներկայացված ԱՏԳ ԱԱ 8703 90 10 ծածկագիրը բացակայում է, իսկ ամբողջությամբ էլեկտրական շարժիչով ավտոմեքենաները, վերոնշյալ որոշման համաձայն, դասակարգվում են ԱՏԳ ԱԱ 8703 80 000 ենթադիրքին:
	Ընդունվել է
	Նախագծում կատարվել են համապատասխան փոփոխություններ

	5.
	Էներգետիկ ենթակառուցվածքների և բնական պաշարների նախարարության
06.11.2018թ.                 N01ԳԲ/22.3ՀԲ/6520 գրություն
	Դիտողություններ և առաջարկություններ չկան:
	
	

	6.
	Տրանսպորտի, կապի և տեղեկատվական տեխնոլոգիաների նախարարություն
07.11.2018թ.                 N01/10.2/17976
գրություն
	Դիտողություններ և առաջարկություններ չկան
	
	



